
La Sinoda episcopala

ei ida a fin

(anr) Dumengia ei la 13. Sinoda episcopa-
la mundiala ida a fin. Cun 262 uestgs par-
ticiponts ord igl entir mund eis ella stada
la pli gronda da tochen ussa. Tenor Papa
Benedetg XVI hagi quella Sinoda rinfor-
zau la renovaziun spirtala dalla Baselgia en
in mund secularisau. El sez hagi survegniu
bia ideas e propostas. Sefundond sin quei
vegni il documentpostsinodal final elabor-
aus.
Tema principal dalla Sinoda ei la nova

evangelisaziun stada. LaBaselgia stoppi us-
sa s’engaschar fetg per quels carstgauns,
ch’ein bein battegiai, mo s’allontanai dalla
cardientscha. Cun pastorar tradiziunal-
mein e tras novas e creativasmetodas vulan
ins puspei intermediar plascher vid la car-
dientscha e menar anavos quels da practi-
car la religiun ella cuminonza dalla Basel-
gia. Oravontut en tiaras secularisadas dil
vest – cun lur veglia tradiziun cristiana –
seigi la glisch dalla cardientscha daventada
brausla ed ins hagi aschia piars ina ferma e
segira orientaziun per la veta. La nova
evangelisaziun per propi pertuchi – tenor
il Papa – denton la Baselgiamundiala.Tuts
carstgauns hagien il dretg d’emprender
d’enconuscher Jesus Cristus e siu evangeli.
La Sinoda episcopala ei coincidada cun

il 50. anniversari dall’avertura dil secund
Concil dil Vatican (1962–1965) e cun igl
«Onndalla cardientscha» chehagi gest ent-
schiet.Queimuossi che la reevangelisaziun
seigi nuota enzatgei niev. Gia lu hagien ins
percurschiu che tiaras tradiziunalmein
cristianas seigien atgnameindaventadas ta-
las da missiunar e basegnien perquei ina
reevangelisaziun.

Stipendis d’atelier dal
chantun Grischun 2013

■ (cc) Il chantun Grischun publitge-
scha dus stipendis d’atelier a Vienna
per profilar pli fitg las prestaziuns cul-
turalas. L’atelier d’abitar (2,5 stanzas) sa
chatta al «Bauernmarkt 9» a Vienna, en
proxima vischinanza dal dom da s. Stef-
fan. Il chantun Grischun metta a disposi-
ziun gratuitamain las localitads e paja in
supplement mensil da 2200.– francs vi
dals custs da viver. La dimora dura per re-
gla mintgamai tschintg mais (1. da favrer
2013 fin ils 30 da zercladur 2013/1.
d’avust 2013 fin ils 31 da december 2013).
Da candidar èn envidads artistas pro-

fessiunalas ed artists professiunals ch’èn
domiciliads dapi almain dus onns en il
chantun Grischun u che demussan tras
lur tematica e tras lur lieu da lavur ina
stretga colliaziun cun la cultura dal Gri-
schun. Plinavant èn admess a la candida-
tura artistas ed artists ch’èn burgais dal
chantunGrischun u ch’èn stads domicili-
ads pli baud durant almain ventg onns en
il chantun Grischun. Las annunzias èn
pussaivlas per tut las spartas e n’èn betg
liadas a la vegliadetgna. Il termin d’an-
nunzia dura fin ils 30 da november 2012
(data dal bul postal).

Ils documents d’annunzia sco er infurmaziuns
survegnis Vus sut la suandanta adressa: Pro-
moziun da la cultura dal Grischun, Armon Fon-
tana, Loëstrasse 26, 7000 Cuira tel. +41 (0) 81
257 48 02, e-mail armon.fontana@afk.gr.ch, in-
ternet: www.kfg.gr.ch.

Regenza engrazia al Padrinadi per
vischnancas da muntogna

■ Oz è la regenza grischuna sa scun-
trada cun represchentantas e repre-
schentants dal Padrinadi per vi-
schnancas da muntogna. L’inscunter
ha exprimì la stima e l’engraziament
dal chantun ed è en spezial er stà in
barat d’infurmaziuns. L’onn da guerra
1940 han ils medis conjugals Olga e
Paul Cattani e trais auters iniziants fun-
dà in’uniun che sa numna oz Padrinadi
svizzer per vischnancas damuntogna. Ils
conjugals Cattani avevan persunalmain
stretgas relaziuns cun il chantun Gri-
schun. Fin al di dad oz exista ina stretga
collavuraziun. Passa 100 vischnancas,
corporaziuns ed associaziuns grischunas
han survegnì ils ultims onns e decennis
prestaziuns da sustegn voluminusas ed
han uschia pudì realisar numerusas ov-
ras d’infrastructura necessarias, senza
ch’ils custs restants hajan chaschunà gre-
vezzas exorbitantas. Tras l’intermediazi-
un dal Padrinadi èn er naschidas intgi-
nas dunsainas da padrinadis fixs tranter
vischnancas muntagnardas grischunas e
vischnancas da la Bassa. Cun il temp è
sa sviluppada ina spessa rait da relaziuns
tranter la muntogna e la Bassa. «La rait
da relaziuns è indispensabla per la cha-
pientscha vicendaivla entaifer nossa cu-
minanza federala, è persvadida la presi-
denta da la regenza, Barbara Janom Stei-
ner.

Passa 50 milliuns francs en 10 onns
Ils ultims 10 onns ha il Padrinadi svizzer
per vischnancas da muntogna pajà passa
50 milliuns francs a vischnancas, a cor-
poraziuns ed ad associaziuns en il chan-
tun Grischun. Sco segn da stima e d’en-
graziament ha la regenza grischuna envi-
dà il comité presidial dal Padrinadi e la
manadra da fatschenta ad in inscunter a

Cuira. Quest inscunter cuminaivel n’ha
betg mo exprimì la stima, mabain è en
spezial er stà in barat d’infurmaziuns vi-
cendaivel. La regenza ha infurmà davart
ils svilups en il rom da la refurma da vi-
schnancas e dal territori, da la gulivaziun
da finanzas sco er dal rendaquint (model
armonisà da contabilitad per preventivs
publics 2 [MAC2]). En num da nume-
rusas vischnancas sustegnidas ha la presi-

denta da la regenza, Barbara Janom Stei-
ner engrazià per la solidaritad ch’è adina
puspè vegnida demussada. Hans Hof-
mann, il president dal Padrinadi per vi-
schnancas da muntogna, ha guardà ena-
vos cun satisfacziun sin ina collavuraziun
zunt fritgaivla cun il chantun Grischun.
Il comité presidial dal Padrinadi sviz-

zer per vischnancas da muntogna sa
cumpona dal president Hans Hofmann,

anteriur cusseglier dals chantuns, dal vi-
cepresident dr. Martin Haas, da dr. Ric-
cardo Jagmetti, professer ed anteriur cus-
seglier dals chantuns, sco er da Rolf Bin-
der, anteriur cumandant da corp. Mana-
dra da fatschenta è Barbla Graf ch’è ori-
unda da l’Engiadina bassa. A l’inscunter
è er sa participà il commember da la su-
prastanza ed anteriur cusseglier federal
dr. Hans-Rudolf Merz.

Viseta dal comite presidial dal Padrinadi svizzer per vischnancas da muntogna sin visita en Chasa Grischa a Cuira. MAD

Betg ina vusch per la nova taxa turistica
Di da partida da la Partida populara svizra dal Grischun

DA GION NUTEGN STGIER/ANR

■ In cler «na» per la taxa turistica uni-
fitgada vegn da la Partida populara
svizra dal Grischun (pps). Quai han ils
delegads e las delegadas decidì a Ta-
vau. Tranter ils 200 preschents al di da
partida cun Ueli Maurer er il cusse-
glier federal da la pps. L’atun envida la
pps grischuna adina lur commembers e
lur commembras ad in di da partida. Sco

gia tar ils ultims dis da partida è l’interess
per quella occurrenza danovamain stà
fitg grond. Preschentas en la sala da l’ho-
tel Morosani aTavau eran sonda passada
200 persunas. Attratg l’interess da tants
commembers e tantas commembras
blers simpatisants da la pps ha natiral-
main la preschientscha da cusseglier fe-
deral Ueli Maurer. Il schef dal departe-
ment da sport ha lura er tegnì in referat
tar il project «Olimpia 2022» en il Gri-

schun e ditg quant impurtant ch’in tal
event saja betg mo per il futur dal turis-
sem grischun, mabain er per il turissem
svizzer. La Svizra haja quella pussaivla-
dad da mussar ch’ella sapia realisar ina
tala occurrenza sportiva senza gigantis-
sem, ha ditg Ueli Maurer. Quai che per-
tutga ils custs ha il cusseglier federal ditg
che per ils proxims tschintg onns en-
grevgian quels il preventiv federal be per
0,28% e sajan uschia supportabels.

Referat da Gian Gilli
Giast da la pps da noss chantun è er stà
Gian Gilli, il directur «Olimpia Gri-
schun 2022». Schanzas e risicos per il
Grischun èn stads ils temas centrals da
ses referat. A pled è dentant er vegnì
Ernst Wyrsch, che daventa il nov presi-
dent dals hoteliers grischuns il mez da
schaner 2013. San gieus olimpics esser
in colp da liberaziun? Quai è stà il tema
da ses referat. Suenter ils divers referats
è vegnì debattà per e cunter gieus olim-
pics en noss chantun. A la discussiun al
podium èn sa participads cusseglier fe-
deral Ueli Maurer, erry Brunner, an-
teriur snowboardist, cussegliera naziu-
nala Silva Semadeni, Ernst Wyrsch, re-
preschentant da l’economia, Gian Gilli,
Swiss Olympic ed Ambrosi Hoffmann,
anteriur skiunz.
L’anteriur moderatur da sport

Victor Rohner ha manà la discussiun.
Grazia a las bunas dumondas dal public
ed a las bunas respostas saja stà pussia-
vel per tuts da far ina opiniun funda-
mentala positiva per gieus olimpics en
noss chantun, scriva la pps en ina com-
municaziun da pressa. Heinz Brand, il
president da la pps grischuna ha ditg
ch’el spera ch’il suveran da noss chan-
tun sustegna il project dals gieus olim-
pics en igl Grischun e procura uschia
per in futur positiv per l’economia e per
il turissem. Suenter ils dus referats da
deputà Marcus Caduff (pcd) per la taxa
unifitgada e deputà Jan Koch (pps)
cunter quella, han ils delegads decidì
cun 137:0 da betg sustegnair quella no-
va taxa turistica. Refusada vegn dentant
er la midada da lescha davart epidemias
d’animals che vegn en votaziun ils 25
da november 2012.

Prominentas persunas tar la discussiun al podium da la pps grischuna tar il tema gieus olimpics an noss chantun. (da san.) Ernst
Wyrsch, Therry Brunner, Ueli Maurer, Victor Rohner, Silva Semadeni, Ambrosi Hoffmann e Gian Gilli. FOTO V. ACCOLA

Reglas da gi
La pagina dallas «opiniuns» è ena plattafur-
ma d’opiniuns per lectouras e lectours davart
temas d’interess general. Pi curta tgi l’opini-
un è, e pi gronda la schanza tg’ella vigna pu-
blitgeida. Brevs anonimas u multiplitgeidas u
brevs cun cuntign diffamant na vignan betg
publitgeidas; tot sagond dumonda la redaczi-
un alla cunterpart da piglier posiziun. Las
contribuziuns vignan publitgeidas adegna
cugl nom cumplet. La redacziun decida da-
vart la tscherna e schi la contribuziun stò neir
scursaneida; la redacziun na magna nigna
correspondenza e dat nigns telefons. Brevs
da lectours tgi sa refereschan ad ena contri-
buziun cumpareida ainten La Quotidiana ston
menziunar igl tetel ed igl datum cura tgi la
contribuziun è cumpareida.

